
Umhverfisnefndin 
Frá árinu 2003 hefur verið starfandi  í skólanum samstarfshópur kennara um umhverfismál.  Hópur þessi hóf að skoða nánasta umhverfi sitt og hverju mætti breyta þar.  Ártúnsskóli var heimsóttur og skoðað það sem þar hefur verið gert í umhverfismálum. Gátlisti Landverndar var útfylltur og í ljós kom að margt mátti betur fara í skólanum. 
Kom hópurinn meðal annars  með tillögur um að spara ljós og pappír.  Hópurinn fékk kynningu frá Gámaþjónustunni  á starfsemi hennar og í kjölfarið var fenginn gámur fyrir lífrænan úrgang frá mötuneyti skólans og kennslueldhúsi og gámur fyrir bylgjupappa.  

Haustið 2008 var síðan formleg umhverfisnefnd stofnuð.  Í henni sitja nemendur úr 4.-10. bekk, tveir úr hverjum árgangi,  í allt 14 nemendur. Umsjónarkennarar 4.-7. bekkja voru hafðir með í ráðum varðandi val á nemendum. Úr  8.- 10. bekk var reynt að velja einnig nemendur sem komu úr Selás- og Ártúnsskóla, sem báðir hafa fengið Grænfánann.  Í nefndinni eru einnig þrír foreldrar, skólastjóri, umsjónarmaður, fulltrúi almennra starfsmanna og tveir kennarar.

Nefndin hefur komið saman tvisvar sinnum. Grænfánaverkefnið var kynnt fyrir hópnum og rætt hvaða markmið Árbæjarskóli vildi setja sér.  Nemendur komu með ýmsar góðar tillögur um úrbætur. 



 Mat á stöðu umhverfismála
Gátlistinn var fylltur út af samstarfshópi kennara um umhverfismál og einnig umsjónarmanni skólans.  Umhverfisnefndin yfirfór listann og gerði athuga-semdir við hann.


 Áætlun um aðgerðir og markmið
Markmið skólans fyrir  skólaárið 2008-2009  voru sett af samstarfshópi kennara um umhverfismál (umhverfishópi)  og farið yfir þau á fyrsta fundi umhverfisnefndar í nóvember 2008.

Eftirtalin markmið voru sett.
· Setja sér umhverfisstefnu.

· Meta stöðu skólans í umhverfismálum.

· Spara rafmagn eftir því sem hægt er.

· Spara pappír og flokka í gæðapappír og blandaðan pappír.

· Minnka notkun einnota umbúða innan skólans.

· Kynna fyrir nemendum Grænfánaverkefnið.  Hvað það merkir að vera „skóli á grænni grein”.

· Kynna verkefnið fyrir grenndarsamfélaginu með því að setja upplýsingar inn á heimasíðu skólans.
Ágætlega gekk að fylgja flestum markmiðum eftir. Mætti nefna að notkun einnota umbúða hefur minnkað mikið. Erfiðast hefur verið að fá fólk til að flokka pappír. Yngri deildirnar hafa verið duglegri við það. Að hluta gæti skýringin verið sú að skólinn er svo stór að það tekur langan tíma að fá alla til að vera með. 



Eftirlit og endurmat

Við erum að fikra okkur áfram en ýmislegt höfum við þó áorkað á síðustu árum. Ljósanotkun hefur minnkað mikið og slökkt er á ljósum í rýmum sem ekki eru í notkun.  Notkun á einnota umbúðum hefur nær lagst niður.  Pappírsnotkun hefur minnkað mikið og áhersla er lögð á að prentað sé báðum megin á pappír og afgangspappír nýttur.  Allar upplýsingar til foreldra eru sendar með tölvupósti og alla kynningabæklinga sem áður voru sendir heim er að finna á heimasíðu skólans.  
Dregið hefur verið úr vali á drykkjum fyrir nemendur og því koma fleiri nemendur með eigin brúsa og drekka vatn. Nemendur gátu fengið sér vatn að drekka úr drykkjarbrunni en nota þurfti einnota glös við hann. Þessi drykkjarbrunnur var fjarlægður og er von á öðrum sem ekki þarf að nota glös til að drekka úr. 

Gámur fyrir lífrænan úrgang frá  mötuneyti og skólaeldhúsi skólans er í fullri notkun og  bylgjupappa er safnað í sérstakan gám.  
Nemendur í 5. og 6. bekk fá kynningu á umhverfismerkjum og flokkun úrgangs í heimilisfræði.
Í maí 2008 fékk skólinn grenndarskóg sem staðsettur er í Breiðholtshvarfi og bindum við vonir við að hann verði mikið nýttur til kennslu.  
Ræstivörur sem skólinn notar eru að mestu umhverfisvænar og ræstiþjónustan Sólar sér um að ræsta stóran hluta skólans en hún notar einungis umhverfis-vænar vörur.  Tuskur og moppur eru þvegnar í skólanum og trefjaklútar mikið notaðir.  
Allir nemendur í 5. og 6. bekk hafa frá haustinu 2008 fengið útikennslu einu sinni í viku og frá haustinu 2009 munu allir bekkir í 1.-7. bekk hafa útikennslu á sinni stundaskrá.

Hverjum bekk er úthlutað einni viku á skólaárinu.  Fer hann þá út og hreinsar skólalóðina eftir þörfum. Hefur þetta verið gert í skólanum til margra ára.

Fræðsla

Náttúrufræðikennarar í 5. -10. bekk kynna Grænfánaverkefnið fyrir nemendum og einnig fer fram margs konar fræðsla um umhverfismál í hinum ýmsu námsgreinum.  Umsjónarkennarar í 1.- 4. bekk hafa notað kennslubókina Komdu og skoðaðu umhverfið og nemendur unnið ýmis verkefni tengd henni. Við höfum ekki enn þróað okkar eigin verkefni eða sett umhverfismennt inn í  skólanámskrá skólans en undirbúningur að því er í fullum gangi. 
Kynning á Grænfánaverkefninu hefur verið sett inn á heimasíðu skólans  ásamt fundargerðum umhverfisnefndar. Einnig hefur starfsfólk skólans fengið kynningu á verkefninu.
Umhverfissáttmálinn
Í skólastefnu Árbæjarskóla segir meðal annars að hver einstaklingur  þurfi að temja sér ábyrga umgengni og bera ábyrgð á sínu nánasta umhverfi og samfélagi.
Umhverfissáttmáli Árbæjarskóla er að hluta byggður á þessum orðum.
· Árbæjarskóli stefnir að því að nemendur og starfsfólk geri sér grein fyrir mikilvægi náttúru- og umhverfisverndar. 

· Með því að kynnast nánasta umhverfi sínu tileinka allir sér ábyrga hegðun og umgengni við umhverfi skólans og náttúru Íslands.  

· Skólinn mun auka endurvinnslu og endurnýtingu.  

· Lífrænn úrgangur er flokkaður, lífræn ræstiefni notuð og rafmagn sparað.

· Með útikennslu læra nemendur að þekkja nánasta umhverfi sitt og þær lífverur sem þar búa.  Styrkjast þar með tengsl milli námsefnis og raunveruleikans.

Sáttmálinn var unninn af umhverfishópi kennara og umhverfisnefnd skólans. Starfsreglur hafa verið settar í samvinnu við umsjónarmann skólans, stjórnendur og starfsfólk.
Reykjavík 30. mars 2009

                                      Sólveig Hrafnsdóttir aðstoðarskólastjóri

 



_________________________________________


                            Kristjana Jónsdóttir kennari
Með skýrslunni fylgja þrjú skjöl.

Fylgiskjal 1. Umhverfisnefnd Árbæjarskóla 2008-2009.

Fylgiskjal 2. Fundargerð umhverfisnefndar frá 4. desember 2008.

Fylgiskjal 3. Fundargerð umhverfisnefndar frá 26. mars 2009.

